
Pêşgotink 

 

Ev kitêboka ha ji bona belav kirina çend 

Nivêjên Êzîdiyan hatiye çap kirin. Me dil kir 

ko bi vê hincetê em çend pirsan li ser 

Êzîdiyan bibêjin. Di heqê van Kurdên esîl û 

xwerû de heta niho gelek tiştên ne qenc û 

xerab hatine gotin. Lê di rastiyê de ne 

welê ye. 

Êzîdî ne pûtparêz in, ne jî wek gotinên 

xelkê ji tiştikê din re parêz in. Êzîdî jî wek 

miletên din yên Xwedan kitêb xwedêparêz 

û ji yekîtiya Xwedê re bawer in. Ji wê pêve 

Êzîdî di Xwedêparêziyê de ji her kesî ji her 

milet û nijadî kevintir in. Ji ber ko ola Êzîdî 

bermayeke ola Zerdeşt e. Ayîna wan 

guhartûyeke ayîna Mizdîsna yanî ayîna 

Zerdeşt e û ayîna Zerdeşt di yekparêziyê 

de ji ayînên din kevintir e. 

Berê Kurd hemî Zerdeştî bûn. Ji ayîna 

Mizdîsna ve nivêj dikirin û ji Xwedê re 

diparistin, pêşdetir hîn bi hîn bi derketina 

olên din geh bi dil geh bi zor olên xwe ên 

kevin şemirandin û olên din himbêz kirin. 

Hinekan dane pey filetiyê hinan jî pey 

misilmaniyê. Êzîdî li ser ola xwe sekinîn û 

ew bernedan. Lê bivê nevê di dewra 

babilîskan re ola wan di bin hikmên olên 

din de hin tiştên xwe û navê xwe guhartin 

û ola Êzîdiyan ket halê xwe ê îro. 

Nivêjên Êzîdiyan ne tenê ev in ko em îro 

belav dikin. Ji van bi gelekî bi bêtir in. Ji 

xwe di Ayîna Mizdîsna de- ko ji islamiyetê 

bi çend hezar salan kevintir e- nivêj di rojê 

de pênc carane. 

Îro ev Kurdên esîl di nav me de kêm 

bûne. Bi kurtî eşîrên Kurdên Êzîdî ev in: 

Dinan û Sohanî (Amûdê) Çêlkan (Tor 

Abdîn, Midyat, Nisêbîn) Xaltan (Se'red, 

Hekarê, Zoq, Botan) Êzîdiyên çiyayê Lêlûnê 

(Kurdax) Reşikan (Til 'Efer) Hoyrî, Misosanî 

(Zaxo) Didan, Birînmemê (Duhok û dora 

Mûsil). 

Eşîrên welatê Şêxan: Hekarî, Xetarî, 

Mawsî, Tirk, Qaêdî, Dumilî, Herekî, Xîskan. 

Eşîrên çiyayê Şengarî: Feqîran, Simoqî, 

Qîranî, Hibaban, Heska, Misqora, Mala 

Xeltî, Mêrgan, 'Elîfere, Mendikan. 

Qederê (50000) Êzîdiyên welatên Qefqas 

û Rewanê. 

***** 

Bi vê kirazeyê em çar nivêjan belav dikin. 

Heke mezin û zanayên Êzîdiyan ji me re 

çendkên din jî hinartin em wan jî belav 

dikin. 

Ji van çar nivêjan nivêja Spêdeyê ji me re 

şêx Heyder lawê şêx Nezîr gotiye. Sisiyên 

mayîn tev de ji devê Ismaîl begê, ji 

mîrekên Êzîdiyan, hatine bihîstin û 

nivîsandin. Spas û şabaş ji wan mirovan ra 

ko xidmeta ol û miletê xwe dikin. 

                                                           

Celadet Bedirxan 

Nivêja Spêdeyê 

 

Xwedê ew! Ji bona şanê te, ji bona 

padşahiya te! 

Ya Reb Tu kerîm î, Tu rehîmî, Tu Xwedayî, 

Tu melekê mulkê cihanî, mulkê sûq û 

semayî, melekê 'erşê 'ezîmî! 

Ya Rebî tu ji enzelda qedîmî! Ya Rebî ta 

ebed Tu kama rûhayî! 

Ya Rebî Tu melekê cin û ins î, melekê 'irş 

û kursî! Ya Rebî Tu semed û left û nimayî! 

Ya Rebî Tu semed û heyulmecîdî yek û 

yekta û bê enbazî. 

Ya Rebî her Tu laiqê medh û senayî! 

Ya Rebî Tu Xwedawendê sipherî, 

Xwedanê mah û mihrî, Xwedanê çem û 

nehrî! 

Ya Rebî Tu Xwedawendê 'edayî! 

Ya Rebî te nalûme, te na emdada, te na 

awaza, te na renga, te na denga, te na 

çenga! 

Ya Rebî kes nizane Tu kusayî! 

Ya Rebî Tu guhrindeyê hût î, mendayê 

qût î, Tu helîm î, melekût î! 

Ya Rebî Tu hakimê şe gedayî! 

Ya Rebî! Herî hayî, herî hayî, herî hayî!.. 

 

***** 

*** 

Nivêja Rojhilatê 

 

Bi Navê Yezdanê Pak ê Dilovan û Mihriban 

 

Ya Rebî! Tu heyî, ez nînim, Tu rehmî, ez 

guneh, Tu Xudan heqî, ez bende te 

naçûna, Tu ê çendî, Tu nabejna, Tu ê bilind 

î, Tu na awaza, Tu ê bi deng î. 

Cihê te hemî erde, Tu xaliqê cumleyê 

'alem, te daye hedret Adem, te kir dema 

me ev dem. Ya Rebî Tu ne mîna me dikî 

dibêjî.. 

Ya Rebî Tu weliyê ferda nivêjî, Tu rihan ji 

rihan dipirêjî. Tu ji seran rihan davêjî, Tu 

ne mîna me kêm dibînî, Tu li seran rihan 

digihînî. Ya Rebî Tu Xudayî, Tu padişahî, 

e'lemê 'alimayî, Tu xunkarî, ser çend 

padişahanî. Te naxafa, te naxurde, te na 

awaza, te na denga. Xudan malî, Xudan 

perde, cihê te hemî erda. Tu Xudayî, 

derdmend im. Bexşendeyî, bêgunahî, 

layiqê medh û senayî, kes nizane Tu 

çawayî? 

Tu hem derdî, hem dermanî, hakimê şah 

û gedayî! 

Ya Rebî! Tu padişahî, 'irş û kursî, xaliqê ga 

û masî. 

Ya Rebî bi xatirê navê xwe ke, halê 

kurdistanê û Êzîdiyên rojhilat û rojavayê 

bipirse!.. 

 

***** 

*** 

Nivêja Miriyan 

 

Bi Navê Yezdanê Pak ê Dilovan û Mihriban 

 

Hey benî Adem! Miskîno! Jaro Ademo! Ev 

dunya mistanxane ye. Wek xewna şeva ne, 

felek siha dara ne, hero yara hina ne. Ka 

silêmanê hukim dikir? Ka Belqîsa nav 

dikir? Tu jî xweş bî, ewan dunya ji xwe re 

tirk dikir. Ka silêmanê pêxemberan, ka 

Belqîsa bi zêrê zeran? Tu ê xweş bî, ew jî 

çûn nav ax û beran.. 

Kanî Xidir, kanî Ilyas, kanî derwêşê bi 

tizbiye û weqas? 

Tu ê xweş bî, ew jî di nav axê de kirin 

qiyas. 

Benî Adem, li vê dunyayê mebe tuma, ev 

zêr û malê gelek meke cuma. 

Dunya bo resûlê Xwedê jî nema. Ev 

dunya erdê derwêş e, ew têde digrin 

cumleten cêş e. Kesek bi nefsa kubar naçe 

pêş e. 

Kanî Hemze! Kanî Elî! Kanî ewliya! Kanî 

enbiya! Ew di nav gornê de bûne totiya. 

Mala gorinê çende kor e û çende tarî, tijî 

mar e, tijî mor e. 

Ya Rebî! Tu di karî du aşiqan ji êk bikî dûr. 

Werin, werin xizm û lêzim, wê gavê giriya 

me bêt, dax û sed kovan û keser, xelqê 

şêrîn, lêvên şeker nema beden xeber. 

Qewî giriya me bê, hizn û girî bêfêde ye, 

gor û kefen mala me ye. 

Megrî, menale, hêstiran ji rûyê xwe 

bimal, ev dunya bo pêxemberê Xwedê jî 

nema. 

Werin werin, lêzim werin, emê îro gelek 

bigrîn, xelqê mêrga vemirî. 

Heçiya dike ew mîr dike, xêr û şeran xefîr 

dike, daxa dilan Bapîr dike. 

***** 

*** 

Paşnivêj 

 

Bi Navê Yezdanê Pak ê Dilovan û Mihriban 

 

Amîn, amîn, amîn, Xwedê arîkarê dîn. 

Ya Rebî xêra tu bidî, şera wergirînî. 

Şemsidîn, Fexridîn, 'Îmadidîn, Nasireldîn. 

*** 

Heq û Tu padişahî, Xudanê Mihr û mahî, 

Rizaqê cin û Insî, Xudayê 'Alema qudsî, 

xaliqê cin û insî 

*** 

Şerefeldîn xerzê gelî, mizgîniyê bibne 

Kurdistanê, belavkin deftera îmanê, şîşmis 

roja Êzîdiyane, Şerefeldîn mîr e li dîwane.  

*** 

Şîlîlxan biketin Kurdistanê, wê topan 

berditin Turkistanê, textî rakitin bibin 

Kurdistanê, qeda wê bikevit mala 

'Erebistanê. 

 

(Bi dawî hat) 

